
	Абзалилова Эльвира Разымовна
	«Мин татарча сөйләшәм!”

(«Я говорю по-татарски!»)
	“Нәүрүз котлы булсын!”


“НӘҮРҮЗ КОТЛЫ БУЛСЫН!”
                       Буа шәһәренең 83-нче номерлы училище укытучысы Әбҗәлилова Эльвира Разыйм кызы   үткәргән бәйрәм 
Зал матур итеп бизәлгән.
 1.             “Нәүрүз котлы булсын!”

“Эшләрегез уң булсын      

Теләгегез юш булсын

Күңелегез хуш булсын

Нәүрүз мөбәрәк булсын!” 

дип язылган плакатлар эленгән .
2.Һәрбер төркем (11 төркем – 237 бала) татар халык ашлары хәзерләп, күргәзмә-сатуда  катнаша.

3. Пешекче- кондитерлар төркеме чәй һәм коймак хәзерли.
Алып баручы. Исәнмесез, саумысыз, һәрбарчагыз!
                         Бүген бездә бәйрәм көн.

                         Уйнап, күңел ачам дип, 

                          Шатланып килде һәркем.

           Нурларын көннән- көн мулрак чәчкән кояшлы зәп-зәңгәр күк йөзе белән яз килә. Яз ае безгә зур бәйрәм –Нәүрүз бәйрәмен дә алып килә.Кышлар үтеп, табигать җанлангач, көннең төнне куып җиткән вакытында, кыш бабайның чәчләре кар сулары булып акканда, безнең төрки бабаларыбыз  Язны- Нәүрүзбикәне каршылаганнар. Бу көнне алар үзләренең изге теләкләрен аңа әйтеп калырга ашыкканнар.
           Нәүрүз- “яңа көн” дигәнне аңлата.Көнчыгыш календаре буенча Яңа елны каршылау бәйрәме.Бу көнне малайлар һәм кызлар, һәр өйгә кереп хуҗаларга такмаклар әйткәннәр, аларны бәйрәм белән котлаганнар.
  Алып баручы.Чү, әнә үзләре дә киләләр бугай!

Күңелле көй яңгырый.

Милли киемнәр кигән егетләр, кызлар керәләр.

Алып баручы     Кер безнең күңелгә,

                            Җыр яме, җир яме!

                            Рәхим ит, түрдән уз

                            Нәүрүз бәйрәме!

1 бала.

Ач ишегең, керәбез.

Нәүрүз әйтә киләбез.
Хәер-дога кылабыз

Аш- сый көтеп торабыз

2 бала.

Нәүрүз хакы биш алтын

Бирсәң ярар ике алтын.

Карама ялтын-йолтын

Нәүрүз мөбәрәкбад.

Булмый калса акчагыз

Йөзегез кызартмагыз

Ни булса да бирегез

Нәүрүз мөбәрәкбад.

3 бала.

 Бардыр сезнең маегыз

Яки бардыр балыгыз

Барын бергә куегыз

Нәүрүз мөбәрәкбад.

Безнең сүзләр шул сезгә 

Ни булса да бир безгә

 Юкса үпкә зур сезгә,

Нәүрүз мөбәрәкбад.

4 бала.

Нәүрүз әйттек без сезгә
Хакын бирегез безгә,

Яшегез җитсен йөзгә

Малыгыз артсын көзгә

Нәүрүз мөбәрәкбад.

Тамашачыларга җыйган сыйларын тараталар.

Алып баручы Ә хәзер сезнең алдыгызда язга багышланган җырлар- биюләр.

                         Бас, бас, катырак бас

                         Идәннәре селкенсен

                         Идәннәре селкенсен дә
                         Кызлар күңеле җилкенсен.

Сезнең каршыда татар халык биюе. 

Алып баручы.Язгы кояш җылы назы белән

                          Керфекләрен ача гөлләрнең.

                          Кошлар кайта туган якларына

                          Сагынганга урман –күлләрен.

                          Назлап кына исә йомшак җил 

                          Гөрләвекләр ага җыр булып
                          Елгаларда китә калын бозлар

                          Кар сулары ташый яр тулып.

                          Туган якның ямьле язларына

                          Гашыйк булып сайрый таң кошы.

                          Әйтерсең лә җылы ләйсән түгел

                          Ява җиргә бәхет тамчысы.

Җырлый  Хайруллина Алина “Яз жыры”
Алып баручы.      Җырламыйча туй итмиләр
                               Җырсыз бер бәйрәм булмый.

                               Безнең Раиль җырламаса

                               Бәйрәмдә бер ямь булмый.

Җырлый Насыров Раиль “Туган ягым”
Алып баручы.       Биюләре, биюләре

                                Биюләре бик чибәр.

                                Биюченең күңеле булсын

                                Ай, молодец, дип җибәр.

Сезне сәламлиләр Садыков Илдар һәм Горбачева Валя.

Нәүрүзбикә керә. Аның өстендә яшел күлмәк, башында тәкыя.    

 Нәүрүзбикә           Агымсулар кичтек без

                                 Сезгә килеп җиттек без.

                                  Нәүрүз әйтеп киттек  без
                                  Нәүрүз мөбәрәк булсын!  
                       Газиз балаларым, улларым һәм кызларым!

Көн белән төн тигезләшкән вакытта кешеләргә бәхет теләгез.Ике кулыгызны биреп күрешегез. Бер- берегезгә ягымлы булыгыз!
                                 Гайбәт бетсен телегездә

                                 Орыш бетсен илегездә.

                                 Ачу китсен  йөзегездән

                                  Шулай икән киләм сезгә.

                                  Бурычларны кичерегез

                                  Дошманнарга кул сузыгыз

                                  Шуның белән мәрхәмәткә,

                                  Йөрәгемә юл сызыгыз
                                  Шулай икән киләм сезгә.

                                  Котлап сәлам бирдегез,
                                  Мине көтеп алдыгыз,

                                  Имин йортта торыгыз

                                  Кәеф-сафа корыгыз!

Бер укучы икмәк бирә

Алып баручы        Хөрмәтле  Нәүрүзбикә,
                                  Һәр сүзегез ягымлы.

                                  Бездән бүләк итеп

                                  Бу икмәкне алыгыз.

Нәүрүзбикә      Мине көтеп алуыгыз өчен рәхмәт сезгә.

                                Ай- һай матур кызлар күп,

                                 Күңелләре мәрҗән күк.

                                 Инде мине тыңлагыз

                                 Моңаеп утырмагыз,

                                 Уйнагыз да көлегез,

                                 Биегез дә җырлагыз.

                                 Нәүрүз мөбәрәкбад!

Егетләр һәм кызлар “ Йөзек салыш” уены уйныйлар, уен барышында биеп алалар. Шул вакытта Кыш бабай керә.

Кыш бабай.         Бу нинди тавыш монда? Кем әле минем биләмәләремә  хуҗа булмакчы?

Алып баручы.     Кыш бабай ! Юкка ачуланасың, синең көннәрең үтеп бара бит инде.Биләмәләреңне Язга- Нәүрүзбикәгә тапшырырга вакыт җитте. Кара әле тәрәзәгә, шаулап – гөрләп яз килә.

Кыш бабай.         Туктагыз әле, туктагыз!

                               Үзе белән сөйләшим.

                                 Сез хуҗасын куасыз,

                                 Юк, юк, мин китмим!

                                  Әле мин үз көчемдә!

Көч сынашмыйча , тартышмыйча Язга биләмәләремне бирү юк!

Нәүрүзбикә   Я, нәрсәдән башлыйбыз. Синең бөтен шартларыңа да күнәм.

Кыш бабай.     Менә шартым. Биюдә ярышабыз . Син яшь , мин карт булсам да, биюдә калышмам мин!

 Кыш бабай белән   Нәүрүзбикә бииләр. Кыш бабай егыла.

Кыш бабай.           Уф, арыдым, сусадым.

                                 Харап булдым, җиңелдем.

                                  Эредем бит, эредем

                                  Яз алдында хур булдым!    

Алып баручы.   Кызлар, әйдәгез Кыш бабайга тизрәк ярдәм итик .

 Кыш бабайны кызлар култыклап алып чыгып китәләр.

Нәүрүзбикә.          Салкын кышны яз җиңде 

                                  Моны барчагыз күрде.

Кадерле укучылар, хөрмәтле укытучылар, кунаклар!Минем сезгә зур үтенечем бар: табигатьне саклагыз, елга- күлләрегезнең суы саекмасын, урманнарыгыздан киек кошлар китмәсен! Ә инде теләкләрем шундый: дөньялар тыныч булсын, бәхетегез мул булсын.Шатлыкларыгыз күп булсын, үләннәр һәрчак яшел булсын, игеннәр мул уңыш бирсен.
Алып баручы.     Әйе, Нәүрүзбикә , бик дөрес әйтәсез. Сезгә кушылып шуны гына өстим. Барлык изге теләкләр кабул булсын иде.

  Ә хәзер барыгызны да бәйрәм чәенә чакырабыз.         
